
L’ëa træ nêutte che grazie ä nostra spia

No s’eimo visti, e quella privazion

A n’aveiva esaltôu a fantaxia,

E azzunto fêugo e stimolo ä pascion:

Editta sotto un’erboo a s’ëa addormia,

E quæxi pe dâ ciù ansa ä tentazion

Sotto un vello de nuvie denso e brûtto

A luña a ne lasciava a-ô scûo do tutto.

A frenexia, comme uña nebbia spessa

A n’offuscava allôa do tutto ô sæximo,

E lascivetto ne metteiva a stessa

So binda intorno a-i êuggi l'amô mæximo,

E ô chêu ô n’impiva da so insensatessa,

E macciavimo a stola do batteximo!

Fu quella a primma nêutte che ricorso

Façeivo a-ô sêunno pe sopî ô rimorso!..

In mezo a-e rêuse e fra delizie immense

Passave quelle nêutte; ma ben presto

Sentivo e spiñe e e triste conseguense

D’uña pascion portâ fêua de l’onesto!..

Ma quando d’illegali compiaxense

O frûto ô l'ëa pe fâse manifesto,

Mi subito l'amante n’avvertivo,

E pe riparo a-ô mâ ghe suggerivo,

Che a fin de mette in salvo ô nostro onô,

Quanto primma a mæ man ô dimandasse

Con instanza e coraggio a-ô mæ tutô,

Primma che dell’occorso ô sospettasse;

Coscicchè ô nostro amô, e do nostro amô

O frûto occulto ô se legittimasse,

E ô nostro errô ô rettificasse ô drito,

E ô crovisse in perpetuo ô sacro rito!

